
Awal N Tudert #0055 

Azul meṛṛa fell-awen a leḥbab-nneɣ,  kenwi kennemti i d-yeqqimen akka yid-neɣ, di 
yal amkan, di yal taddart, di yal axxam. Nessaram d akken ad nesɛeddit lewqat igerrzen s tilin 
n Yasuɛ Lmasiḥ d Ṛṛuḥ Iqedsen n Sidi Ṛebbi, ara a ɣ-iɛiwnen iwakken ad nefhem Awal-is; 
imi Awal-is d agarruj, win i d-yefka ger ifassen-nneɣ, yenna-t-id yerna iṣubb-ed s lǧetta n 
umdan. Awal n Sidi Ṛebbi a leḥbab d Lamsiḥ s timmad-is, d netta i d-yusan iwakken ad 
yesselmed imdanen lebɣi n Sidi Ṛebbi di tudert-nsen. D acu yetṛṛaǧu deg-neɣ Sidi Ṛebbi, d 
ayagi i d asteqsi i ilaq ad yefk mkul yiwen i yiman-is. Ilaq ad nẓer d acu i ittṛaǧu deg-neɣ Sidi 
Ṛebbi.  

Neẓra daɣen a leḥbab belli ddnub ikcem-ed ɣer ddunit, Sidi Ṛebbi yebɣa ad yekkes 
ddnub n umdan, yebɣa ad yefk lehna, tudert, leslak i wemdan akken yebɣa yili, axaṭer Sidi 
Ṛebbi yeččur d leḥmala, issuter-aɣ-d iwakken ula d nekni ad t-nḥemmel am akken i ɣ-
iḥemmel netta wa ad nernu ad nemḥemmal wway ger-aneɣ, ad nemyeḥemal nekni yellan d 
imdanen, ur tetilli ara tɛedawit wway ger-aneɣ. Akka d wagi i d lebɣi n Sidi Ṛebbi. 

Ihi Lmasiḥ yusa-d ɣer ddunit iwakken ad yesdukkel, ad yessefti tagmatt ger yimdanen. 
Ddnub yerẓa amdan a leḥbab, yewwi-d lmut. Akka, ddnub iɛetteb amdan, yewwi-d lehlak, 
ayagi d ayen I ɣ-isbaɛden aṭas aṭas ɣef Sidi Ṛebbi. Ɣef aya i yura deg Awal-is anda yenna di 
tektabt n Icɛaya 55: 9 : am akken yebɛed igenni ɣef lqaɛa iberdan-iw xulfen iberdan-nwen, 
kkan-d nnig n iberdan-nwen, ixemmimen-iw kkan-d sennig ixemimen-nwen. Akka i yenna 
Ṛebbi Ameɣlal. Ixemmimen-nneɣ, lefhama-nneɣ d wayen yellan deg-neɣ a leḥbab yebɛed ɣef 
ayen yetxemmim d wayen yella Sidi Ṛebbi, d wayen yebɣa netta. Ɣef ayagi, ilaq  ad nini kan : 
A Sidi Ṛebbi,  lebeɣi-k kan ara ad yeḍṛun, a Sidi Ṛebbi d ayen tenniḍ keččini ara ad yeḍṛun 
mačči d ayen nenna nekkni neɣ d ayen nebɣa nekkni. 

Ad nuɣal ihi ɣer wayen i d-nenna yakan, imi nebda-d awal ɣef temesalt n Yusef. Yusef 
yesɛan sbaɛṭac n iseggasen, yettuzenz ɣer tmurt n Maṣer, wwin-t Ismaɛilen nni. Nwala amek i 
d t-yerra Sidi Ṛebbi, ɣas akken iɛedda-d si lbir, iɛedda-d si lḥebs, imi tameṭṭut n Ferɛun  
tesbbub-as lɛib meqṛen. 

Akka ad nwalli belli yuɣal d aneɣlaf a meqṛen, d lewzir ameqṛen di tgelda n Ferɛun 
telṭṭac iseggasen mbeɛd. Dinna di tmurt n Maṣer, Yusef yuɣ yiwet n tmeṭṭut, mačči d tameṭṭut 
yessenen Ṛebbi, yessenen lejdud n Yusef, lameɛna tameṭṭut i d d-yekkan si twacult i iɛebden 
akkagi iṛebbiten n lekdeb neɣ lmeṣnuɛat. 

Neẓra yak belli di lwaqt-nni a leḥbab llan iṛebbiten n lekdab, llan win i iɛebden iṭij, 
win iɛebden aggur, wid iɛebden tiɛencurin nniḍen. Lameɛna anwali ayen yebɣa ad yexdem 
Sidi Ṛebbi, d ayen ifazen, d ayen ixulfen ixemmimen-nneɣ nekni, seg ayen akka ixdem di 
tudert n Yusef, d derya ara ad d-illalen sɣur tameṭṭut agi i yuɣ di tmurt n Maṣer, ad kren 
yergazen imuqqranen wid ara yesbeden leɛruc n tmurt n Israyil, agdud n Sidi Ṛebbi. 

 Ad kemleɣ ihi leqraya tura nenna-d deg ixef 41, taseddart 50 alamma d 52 : uqebel ad 
ḥedṛṛen iseggasen nni n laẓ Usmat yellis n Futifireɛ, lmuqeddem n Unn, tessɛa-d sin n warrac 
i Yusef. Yusef issema i umezwaru Manasi yeɛni win a k-yessettuyen lmaḥna axaṭer yenna Illu 



yessettu-i akk laɛtab-iw akked uxxam n baba meṛṛa. Ma yella d aqcic wis sin isemma-as 
Ifrayim yeɛni win iseftayen axaṭer yenna Illu iseftayi di tmurt anda i yarwiɣ lemaḥna.  

Nwala dagi a leḥbab Sidi Ṛebbi yefka-d sin n warraw-is i Yusef, amezwaru isemma-as 
Manasi wagi s tutlayt Taɛibranit lmeɛnas win isettuyen yekka-d seg awal « nassa » win 
isettuyen. Yusef yefka awal aki i mmi-s, win ara ad s-isettun lemḥanni aki ines. Ma yella d 
mmi-s wis sin yefka-as issem n Ifrayim lmeɛna-s daɣen nni s tutlayt Taɛibranit “win ara 
yeftin”. 

 Akka a leḥbab ad kemleɣ leqraya si tseddart 53 alamma d 57 ad neɣer yurra wakka : “ 
Ɛeddan sebɛa iseggasen nni n ṣabba tamuqrant  di Maṣer, bdan-d sebɛa n isseggasen nni n laẓ 
akken i t-id-yenna Yusef iɣelli-d laẓ ɣef tmura meṛṛa. ma di tmurt n Maṣer yella lqut. Mi 
yebda laẓ di tmurt n Maṣer iṛuḥ ugdud ar Ferɛun akken ad yessuter lqut, Ferɛun yenna i 
imaṣeriyen meṛṛa : ṛuḥet ɣer Yusef, txedmem ayen akk ara wen-d-yinni. 

  Laẓ yuɣ tamurt meṛṛa, Yusef yelddi yak lemxazen, yesaǧaw irden i maṣṣeriyen. Laẓ 
ittzidi irenu di tmurt n Maṣer, tassen-d si mkul tamurt ɣer Maṣer iwakken ad aǧwen irden ɣer 
Yusef, axaṭer laẓ izad di tmura meṛṛa. 

Ihi imeslayen agi i d d-neɣra a leḥbab ad naf d akken laẓ yeɣli-d kan mačči ɣef tmurt n 
Maṣer, lameɛna iɣelli-d ɣef tmura meṛṛa. ihi ttassen-d di mkul tamurt, Fer3un yefka lamer 
imaṣeriyin iwakken ad ṛuhen ɣer Yusef akken ad sen-d-yefk lmakla, neɣ akken ad sen-d-yefk 
irden, ad sen-d-yesaǧew irden. Daɣen nni ttassen-d si tmura nniḍen iwakken ad aǧwen irden 
di Maṣeṛ ɣer Yusef 

Ayagi d ayen yessewhamen  a leḥbab. Nwala amek yerra Sidi Ṛebbi, Yusef amek 
yuɣal d netta ara yefken i lɣaci ad ččen. Aya d ayen id yesmektayen awal id yenna lmassiḥ, 
awal yurran di linjil n Yuḥenna 6:35 anda yenna lmassiḥ : “d nekk ay d aɣrum n tudert win 
ara d yassen ɣur-i ur yetlaẓara werǧin ad yelaẓ“  

Amin a leḥbab wakki d awal yeṣṣeḥan yettaken tudert, Lmasiḥ d aɣrum n tudert, d 
aɣrum isidiren, d aɣrum aki inettet yal ass, d aɣrum n teswiɛtt d aɣrum ara nečč kan akka, 
lameɛna cituḥ kan akka ad nelaẓ, ayen ara ad inefɛen tiffekiwin-nneɣ neɣ lǧettat-neɣ. Ma 
yella d aɣrum n terwiḥin-nneɣ win ara yessidiren win ara ad yawin tudert  i tarwiḥt-neɣ. 
tarwiḥt nenna-d a leḥbab ur tt-tmettat ara, ur tt-kkeffu ara, ihi wakki d Lmasiḥ. 

Ilaq uɣrum i tudert-nneɣ i tarwiḥt-nneɣ, ayagi a leḥbab ma yella tesseɛam Lmasiḥ di 
tudert nwen atan ur tt-tlaẓem ara, ur tt-tmetatem ara lameɛna a tt-idirem, d wagi i d awal id 
yenna Lmasiḥ, nwalla amek yella-d a leḥbab umqqareb ger Lmasiḥ akked Yussef. 

Yusef yeffka i wegdud ad yečč, yefka i wiyaḍ ad ččen, akka ihi Lmasiḥ asaggi yezmer 
a ɣ-d- yefk ula i nekni ad nečč iwakken ad nidir. Daya i yebɣa ad yeseɣer Sidi Ṛebbi deg 
Awal-is iwakken ad nefhem belli Lmasiḥ d netta i d aɣrum n tudert iwin yebɣan ad 
yettwasselek. 

Nebḍ-d ihi ɣer taggara n ixef 41, ad nekcem ɣer yixef 42 dinna di Laṣṣel n dunit : Sidi 
Ṛebbi isexdem Yusef iwakken ur inegger ara wegdud iwakken d aɣen tawacult n Yaɛqub d 



warraw-is ur negger arra. D wakki i yebɣa Sidi Ṛebbi a tt-yexdem axaṭer ur yebɣi ara Yaɛqub 
d warraw-is ad neggeren, axaṭer llan d agdud n Sidi Ṛebbi i yexter, seg-sen ara d-teffeɣ 
lbaraka i yegduden n ddunit meṛṛa, ihi yerra Yusef d aneɣlaf ameqran di tmurt n Maṣeṛ 
iwakken ad yefk lmakla i wegdud aked igdudun niḍen, i wegdud n amaṣeṛi aked igduden 
niḍen, ayaggi iwakken tawacult n Yeɛqub ur tteneger ara. 

Yusef a leḥbab ɣas akken yeṭṭef amkan meqren, ɣas akka yella d wis sin seddaw 
leḥkum n Ferɛun, lameɛna ur yettu ara, ur yenkir ara Sidi Ṛebbi. Ad nwali d akken ass-agi 
netwali-tt ulamma deg ayen i ɣ-d-yezzin mi ara yili yiwen ceččen-tt fkan-as kra neɣ fkan-as 
amkan-neɣ yebweḍ ɣer umkan ɛlyen, ad yettu ayetma-s, ad yettu ansa i d iɛedda d wamek i d 
yekker, ad yetmuqqul kan ɣer yiman-is. Lameɛna Yusef  d akki yezmer a ɣ-d-yeffek yiwet n 
temssirt tamuqrant, nezmer ad nefhem belli di lɛemr-is ur yettu Sidi Ṛebbi, dima yerra Sidi 
Ṛebbi d amezwaru di tudert-is, ad narrnu d aɣen anwalli ɣer zeddat amek ibbed ɣer wayetma-
s ɣas akken ḍurren xemmen-as ccer, zenzen-t iwakken ad yuɣal d akkli di tmurt n Maṣeṛ. 

Ad nɣer a leḥbab deg ixef 42 taseddart 1-5, ad nnaf yurra wakka: mi yessla Yaɛqub 
llan yirden di tmurt n Maṣeṛ yenna i warraw-iw acuɣer akka tt-tmesmuqulem deg bayger-
awen, sliɣ belli llan yirden di tmurt n Maṣeṛ ṣṣubet ad a ɣ-d aǧǧewem s yenna i wakken ad 
nidir ur n tt-mettat ara. 

ṣṣuben watmaten n Yusef di ɛecṛṛa yid-sen ɣer Maṣeṛ iwakken ad aǧǧewen irden, 
Yaɛqub ur yeǧǧi ara Benyamin gma-s n Yusef ad yeddu yid-sen axaṭer yenna ugadeɣ ay t-
ittaɣen. 

Ṛuḥen ihi waraw n Israyil iwakken ad d-aǧǧewen irden di tmurt n Maṣeṛ am nuttni am 
wiyaḍ, axaṭer yeɣli-d laẓ ɣef tmurt n Kenɛan daɣen, ula d tamurt n Kenɛan yeṭṭefit laẓ muqren 
akka i cegaɛ  Yeɛqub neɣ Israyil arraw-is iwakken ad aǧǧewen irden di tmurt n Maṣeṛ. 

d acu kann ur yebɣi ara ad issedu yid-sen Benyamin, Benyamin yellan d gma-s n 
Yusef di sin yid-sen d arraw n Racel yellan d tin akken iḥemel Yeɛqub, yellan d tameṭṭut n 
wul-is. Yusef iṛuḥ ar ɣur-s ahat d ayen yemutt yecat wecen, yecat lwaḥc, lamaɛna yeqimaz-d 
Benyamin, d netta id rriḥa n Racel  tameṭṭut-is iḥemel. Yuɣ lḥal d Yusef id d-lḥakem ɣef 
tmurt d netta ay d lwzir, d netta ig-saǧǧewen irden i lɣaci meṛṛa n tmurt.  

Mi wweḍen watmaten n Yusef seǧǧden zdat-es, mi ywala Yusef atmaten-is iɛeql-iten 
yerra iman-is d aberrani, zat-ssen, ihedr-asen s leqsaḥa yenna-assen :“ansi id ussam” ? Rran-
as : “ Nussa-d si tmurt n Kenɛan i wakken aǧǧewen irden”. 

Yusef iɛeql  atmaten-is, ma d nutni ur teɛeqilen ara. Yusef imekta-d tirga-nni i yurgga 
fell-assen dɣa yenna-assen: “kenwi d ixbarǧǧiyen tussam-d iwakken ad tawim lexbarat 
iwakken ad tezrrem lesrar n tmurt”. Akka i yenna Yusef i watmaten-is imi iɛeqliten, nutni ur 
teɛeqilen ara, ur zrin ara belli d gma-tssen Yusef i yettefen amkan-agi n lewzir i saǧǧewen 
irden i lɣaci meṛṛa. 

Anwalli d akken seǧǧden zdat-es iwakken ad sen-d-isaǧew irden, yerna ad xelṣṣen 
mačči baṭṭel  ad sen-d-yefk irden, lameɛna seǧǧden zdat-es. 



 Ayaggi a leḥbab ittbeggin-d belli target-nni i yurga Yusef asmi akken i sen-tt-d- 
yeḥka, belli nutni ad  seǧǧden zdat-es, netta yellan d amecṭṭuḥ, dɣa ɣef aya i yussmen fell-as 
yerna  xedmen-as yakk ayen i d as xedmen. 

Ad nwalli dagi yeḍra-d yakk wayen i sen-yenna, imi a leḥbab ayen i d-yenna Yusef 
mačči s ɣur-s id yekka lameɛna s ɣur Sidi Ṛebbi. 

Sidi Ṛebbi yessen imal, yessen azekka d netta ig ẓran d acu ara yeḍrun yid-neɣ, n 
walla daɣen amek yeɛqub win yuɣalen d israyil yenna i warraw-iw ilaq ad tṛuḥem ad 
saǧǧewen irden di tmurt n Maṣṣeṛ ur illaq ara kann ad teqimen ad ttemyesmuqulem wway 
ger-awen laẓ ad aɣineɣ, yefka-assen idrrimen iwakken ad ṛuḥen ad aǧǧewen irden 

Ihi ayagi a leḥbab yesmektay-d yiwet n taluft yeḍran nukni s leqbayel, cfiɣ yiwet tikelt 
ulac awren ulac smid, akkagi dɣa lḥukuma tettcegiɛ-d akamyun n smid ɣef tudrin mkul 
taddart as d-tceggeɛ kra n tcekarrin, dɣa cceɛb,  lɣaci ad tnaɣen ɣef ukamyu anwa ara yawin 
anwa ur netawwi ara, anwa ara yemarkin anwa ur netmarki ara, llan akka daɣen iqeṭṭaɛen 
isqiṭṭiɛen i kumya-nni id yettassen tawwin-d awren akka ɣef tuddrin, tawḍen-d akka lexbaṛat 
daɣenni anda i d-qaṛṛen atan a d-fken smid i taddart flan  neɣ yella uwren di taddart nniden, 
ihi dɣa lɣaci ad tazzalen ad tṛuḥun iwakken ad awin ayen ara ččen, ihi ayatmaten ayagi d ayen 
yettilin, d ayen  i d yetuɣalen daɣen mačči d ayen yellan kan zik lameɛna d ayen nettidir 
ulama d ass-agi, d acu kan Sidi Ṛebbi deg awal-is yebɣa ad aɣ-d-ibeggen kra lecɣal kra lesrar 
iwakken a tt-nefhem a neddu yissen. 

Laẓ n ddunit-agi mačči d laẓ n uɣrum, mačči d aɣrum ara ɣ-ixuṣṣen, mačči d aɣrum 
ara ɣ-yawwin ɣer tudert n lebda, neɣ ɣer tilin n Sidi Ṛebbi deg igenwan, lameɛna nuḥwaǧ 
amselek, nuḥwaǧ win ara ɣ-yeṭṭfen afus, ara ɣ-yawwin ara ɣ-d issufeɣ si ddnub, ad aɣ-yerren 
ɣer tudert ad ɣ-d issufeɣ si lmut taṛuḥanit iwakken ad nekcem ɣer tudert n Sidi Ṛebbi i ɣ-
ihegga deg igenwan.  

Yusef d win iḥercen s waṭas, akka tiḥerci yelhan mačči tin ur nelhi ara, yenna i 
watmaten-is i wakken ad uɣalen ad awin Benyamin. Nwalla imi i s n yenna kunwi tṛuḥem-d 
kan  at awim lesrar n tmurt, dɣa nutni arran-as, ad nɣer am akka tassedart tis ɛecṛṛa alama tis 
sbɛetac : “aran-as xati a Sidi, iqedachen-ik ussan-d kan ad aǧǧewen lqut, akken ma nella d araw n 
yiwen burgaz, d tidet id nenna, iqedacen-ik mačči d win d yussan ad awin lexbar n tmurt. 
Yusef yenna-yasen d lekdeb, tussam-d a tezrem lesrar n tmurt, nutni rran-as : “iqedacen-ik d 
atmaten a sidi, nella di tnac yid-neɣ, d araw n yiwen n wergaz n tmurt n Kenɛan, gma-tneɣ 
amecṭṭuḥ atan tura ɣer baba-t-neɣ, ma yella d wayeḍ niḍen ur d-iban ara latter-is”, Yusef 
yenna-yasen : “nniɣ-awen kunwi d ixbarǧiyen tussam-d ad tawim lesrar n tmurt. Atan wamek 
ara ad kun-jerbeɣ s yixef n Ferɛun ma tefɣem syagi alamma tewwim-iyi-d gma-twen 
amecṭṭuḥ i yeqimen ɣer baba-s, cegɛet yiwen deg-wen ad yawi gma-twen, wiyaḍ ad kecmen 
ɣer leḥebs, akka ad iban ma yella ṣṣeḥan  lehdur nwen, ma d tidett i d-tennam neɣ mulac s 
yixef n Ferɛun ar d  ixbarǧiyen ay tellam.” Imiren yarra-ten ɣer leḥebs tlata n wussan, ass wis 
tlata Yusef yenna-yassen : “nekk ttagadeɣ Illu, ttagadeɣ Ṛebbi, xedmet ayen akka i wen-d-
nniɣ a tt-idirrem”. 



 Yusef a leḥbab yebɣa ad yawi Benyamin iwakken a t-iẓer, Benyamin d gma-s wis sin si 
yema-s Racel, ad nwali daɣen akken Yusef yeggul s yixef n Ferɛun, ur yeggul ara s yixef n 
Ṛebbi. 

Nekkni nufa-d di lɛadat-nneɣ di tmurt leqbayel neɣ s tqbaylit nettgalla a ḥeqq Ṛebbi, 
Yusef dagini ur yeggul ara s yisem n Ṛebbi, yeggul s yixef n Ferɛun, ma yella win ara d 
yeḍrun ad yeḍru i Ferɛun.  

Nettgalla daɣen s yixfawen n imawlan-neɣ, ulamma s yixfawen-nneɣ, ayagi d ayen ur 
nelhi ara a leḥbab, ilaq tagallit ur tettili ara, ilaq kan aneqqar tidet akka i ɣ-d-iweṣṣa Lmasiḥ 
deg awal-is yenna-d init “ih” ma yella d “ih”, init “xaṭi” ma yella d “xaṭi”, akka ur ilaq ara 
limin, ur ilaq ara tagalit axaṭer ayagi ur yenfiɛ ara.  

Ad nkemmel leqraya si tssedart 18 alamma tis 23, ad naff yurra wakka : ass wiss tlata 
Yusef yenna-assen nek taggad-ɣ Ṛebbi, xedmet ayen akka iwen d-nniɣ dɣa ad tidirem, ma 
yella d tidet i d-tennam, yiwen deg wen ad yeqqim di leḥebs, ma d wiyaḍ ad ṛuḥen ad awin 
lqut i twaculin-nwen yelluẓen, awit-iyi-d gma-twen amecṭṭuḥ s wakka ad tteḥeqaɣ s wayen id 
nnam, dɣa ur ttemettatem ara.  

Qeblen ayen akken i sen-yenna Yucef, qqaren gar-assen s tidett neḍlem gma-tneɣ, 
nwala amek i yeḍaq wul-is mi akken i yettḥellil deg-neɣ ad tenqil lamaɛna nekkni ur s nḥes 
ara, atan tura fella-ɣ i d-teɣli twaɣit. Yenṭeq Ruban yenna-yasen: nniɣ-awen ɣur-wet ad 
ttenɣem aqcic-agi lameɛna kunwi ur yid-tesmehsem ara, atan turra akken i d-yuɣal ttar n 
idamen-is. Ur zerrin ara belli Yusef ifehm-asen, axaṭer yesexdem ṭerǧman mi  i yhedder yid-
sen. 

 A leḥbab nwalla dagi atmaten n Yusef, ḥkan-d tamsalt i geḍran i Yusef, amek tella imi 
zzran d acu ixedmen, ahat d ayen ay xedmen i ttxelliṣṣen. Mi bdan ttemyehdaren wway gar-
assen Yusef ifehm-asen imi yessen tutlayt-nssen, axaṭer d gma-tssen ay gella, ma yella d 
nutnni ur t-fahemen ara axaṭer ur ssinnen ara tameslayt i yehfeḍ Yusef di tmurt n Ferɛun. 
Yusef mi akken i das netmesslay isexdem ṭerǧman win i s yesṭerǧimen ayen i d-qaren 
wayetmas. 

Ad nwali turra d acu i yexdem Yusef, axaṭer yemekta-d amek i teḍra yid-s, d acu I 
yexdem, ad naff yurra wakka dima deg ixef 42: 24-26 ad naff yurra wakka: Yusef iḍerref 
iman-is fell-assen dɣa yettru, ambeɛd yuɣal ikemel lhedra yid-ssen, yedmen si ger-assen 
cemɛun, yerrat zat-ssen ɣer leḥebs, Yusef yefka lammer iwakken ad s naccaren ticcekarin 
nsen d irden, ad arren mkul yiwen idrimen-is di tccekart, ad as narnun aɛwin i ubrid, akka i s 
xedmen. Ɛebban irden-nssen ɣef yeɣyal-nssen dɣa ṛuḥen.  

Zik-nni a leḥbab iban ulac isurdiyen , ulac ttawilat n ussiweḍ niḍen, lɣaci tteṛuḥen ɣef 
iɣyal ɣef lhacyat  iwakken ad qeḍḍun, iwakken ad aǧǧewen irden, ad awin ayen ḥwaǧǧen ɣas 
lmeta tebɛed. Cfiɣ ula d nekkini assmi lliɣ akkagi mecṭuḥeɣ nettṛuḥu akkagi netawi lhacyat 
netawi i ɣyal iwakken ad aǧǧewen irden, ad neqḍu, ad nawi ayen i ɣ-ilaqen ɣer uxxam. 

Akka ixedmen watmaten n Yusef, d acu kann ur zerrin ara belli d gma-tssen. Yusef i 
yellan din, d netta is n d i saǧǧewen irden dɣa ixedma-assen akkagi  iwakken ad uɣallen ad 



ṛuḥen ad awin gma-s mecṭṭuḥen win iwumi qaren Benyamin. D acu i sen-yexdem Yusef 
yefka-assen aɛwin, d wayen ara ččen deg ubrid, yerna yerra-assen mkul yiwen yerra-as  
idrimen-is, mkul yiwen yerra-yas tacekkart-is n yedrimen ur yeṭṭif ara fell-assen lexlaṣ, dɣa 
m’ara yaweḍen ɣer baba-tssen, baba-tssen ad  iwali belli uɣalent-id idrimen, ɛni aten-yamen 
belli d Yusef i d-yerran idrimen-nssen, iban kan ad assen-yini d takerḍa i d-tukrren irden dɣa 
teṛuḥem-d ur txelṣem ara. 

D acu kan deg ubrid a leḥbab mi akken i teddun ad uɣallen ɣer wexxam ɣer baba-
tssen, iban kan ur fhimen ara acemma, yerna ahat ttmesteqsayen wway ger-assen ɣef ayen id 
asen-yeḍran, yerna n walla amek gma-tssen Semɛun yeqqim di leḥebs alamma wwind 
Benyamin gma-s n Yusef amecṭuḥ. Yeɛqub a leḥbab d win iwumi meqer liman axaṭer d win 
ijerben aṭas aṭas n tlufa id yeɣlin fell-as, tameṭṭut-is tṛuḥ, mmi-s Yusef kifkif ur d-yeqqim ara, 
yeččat lweḥc, ɣef aya dɣa i yugad ɣef Benyamin mmi-s anegarru.  

Yeɛqub d win yeneɛtaben aṭas, d win iwumi i d-ḍrant yakk temssal agi, ayagi mačči d 
ayen isehlen i wakken aten-iqabel wemdan, lamaɛna mi ara ad ɣlint ilaq kan aner liman-neɣ di 
Sidi Ṛebbi, a nettkel fell-as aner kulci ger ifassen-is, netta ad ibed yid-neɣ d netta ad aɣ-
iɛiwen ad aɣ-yefk tazmert ad aɣ-yefk ṣṣeber d wayen akk ilaqen iwakken ad qabel timsal am 
tigi. 

Ihi nwala d akken Sidi Ṛebbi yella aked Yeɛqub am akken yella d Isḥaq aked  Ibrahim, 
yedda yid-sen, iḥudr-iten iḥureb fell-asen, iqureɛ-iten , akkagi i yella, akkagi daɣen i t-id 
nenna, di tedwilin iɛeddan, nwala amek Awal n Sidi Ṛebbi yessefahamaɣ-d akk timsal ɣef 
ayagi belli ula d nekkni assagi ma yella neṭṭef di Sidi Ṛebbi, Sidi Ṛebbi ur ɣ-ittaǧǧa ara. Sidi 
Ṛebbi ad yilli yid-neɣ, ad yeddu yid-neɣ di tesswiɛin i weɛren axaṭer di teswiɛin isehlen 
nquder-it, nɛuzz-it, nreffd-it  nxedm-as leqder yerna netkel fell-as.  

Ihi Ṛebbi mačči kan ad t-id-nemektti ma necceḍ kan ad t-id-nemekti m’akken i ɣ-
yeṭṭef laẓ m’akken i nesɛa iɣebllan imeqranen lameɛna ilaq at-id-nemekti daɣen di tiswiɛin 
lxi ṛ, di tiswiɛin yelhan, di tiswiɛin anda neqqar nezmer i kulci, neɣ nettkel ɣef yiman axaṭer 
nessen, axaṭer neǧehed, ihi wagi d lɣilaṭ, ilaq ad d-nemmekti Sidi Ṛebbi di mkul taswiɛt, di 
mkul amkan, di mkul taswiɛt, nniɣ-d akka amma taswiɛet yelhan amma taswiɛet ur nelhi. 

Ihi tadwilt-nneɣ tteweḍ-ed ɣer tagara-is ad a wen-d-inni-ɣ : a keneǧǧeɣ di lehna d lxiṛ. 
Qimett di lehna n Lmasiḥ, a d-nemlil yid-wen di tedwilt nniḍen deg awal n tudert. Bqaw ɛla 
xiṛ 


